
未妥臣等竊惟孝莫大于尊祖禮莫嚴于假　廟當

皇上躬親對越之頃正　祖宗神靈陟降之時　帝后尊

稱不宜徑從　　略　廟袷世次尤當序列分明合無比照

歲暮　大祫禮將　時享祝文通列　九廟帝后聖號以

致如在之誠不必更稱　五廟字樣其　大祫配享壽春

等王親屬已遠稱謂未妥宜將諸王神牌俱止稱本爵其

皇高伯祖等稱盡行裁去庶得情禮之當合候　命下容

臣等另撰祝文進呈　御覽發下該寺幷壽春等王神牌

一體遵照改正　從之

三月户部進　御覽揭帖云伏查萬曆五年歲入四百三

十五萬乃六年所入僅三百五十五萬五年歲出三百四

十九萬而六年所出乃至三百八十八萬夫歲出則浮于

前歲入則損于舊此不可不知也于是閣臣因言王制量

入爲出計三年所入必積有一年之餘而後可以待非常

之事無匱乏之虞況財止有此數設法巧取不能增多惟

加意樽節則其用自足願

皇上以主計所上䟽張便坐時時省覽

四月　詔停鑄時

上方以賞賚缺資　命主計鑄大錢進　用京師小民多

積嘉靖錢訛言止行萬曆新錢不行舊錢人情甚以爲不

--

便且取外府之儲以充內庫失舊制矣閣臣力請停鑄

上命罷之

工部都給事中王道成等奏言蘇松大水民救死不暇請

酌減織造段疋

聖諭云東南地方旣有灾傷這段疋等項准減半織造其

支費銀兩著户工二部措處毋得加派小民

首輔張居正請蠲積逋以安民生䟽曰竊聞致理之要惟

在于安民安民之道在察其疾苦而已邇年以來仰荷

聖慈軫念元元加意周卹查驛傳減徭編省宂員懲貪墨

頃又　特下明詔清丈田粮查革冒免海內訢訢如獲更

生矣然尙有一事爲民病者帶徵錢粮是也所謂帶徵者

將累年拖欠搭配分數與同見年錢粮一倂催徵也夫百

姓財力有限卽年歲豐收一年之所入僅足以供當年之

數不幸遇荒歉之歲父母凍餓妻子流離見年錢粮尙不

能辦豈復有餘力完累歲之積逋哉有司規避罪責往往

將見年所徵那作帶徵之數名爲完舊欠實則減新收也

今歲之所減卽爲明年之拖欠見在之所欠又是將來之

帶徵如此連年誅求無已杼軸空而民不堪命矣況頭緒

繁多年分混雜徵票四出呼役沓至愚民竭脂膏以供輸

未知結新舊之課里胥指交納以欺瞞適足增谿壑之欲

